
Abstract: This article examines the impact of tax policy on investment activity. The article analyzes the dynamics of such 
indicators as the tax burden, investments in fixed assets, the share of foreign investments and loans in investments in 
fixed assets, and the growth rate of investments in fixed assets during 2020–2024.

Keywords: tax policy, tax burden, investment, economic growth.

Annotatsiya: Ushbu maqolada soliq siyosatining investitsion faollikka ta’siri o‘rganildi. Maqolada soliq yuki, asosiy kap-
italga investitsiyalar, asosiy kapitalga investitsiyalarda chet el investitsiyalari va kreditlarining ulushi, asosiy kapitalga 
investitsiyalar o‘sish sur’ati kabi ko‘rsatkichlarning 2020–2024-yillardagi dinamikasi tahlil qilindi.

Kalit so‘zlar: soliq siyosati, soliq yuki, investitsiya, iqtisodiy o‘sish.

Аннотация: В статье исследуется влияние налоговой политики на инвестиционную активность. Проанализирована 
динамика таких показателей, как налоговая нагрузка, инвестиции в основной капитал, доля иностранных 
инвестиций и кредитов в инвестициях в основной капитал, а также темпы роста инвестиций в основной капитал 
за 2020–2024 годы.

Ключевые слова: налоговая политика, налоговая нагрузка, инвестиции, экономический рост.

K I R I S H
Bugungi kunda har qanday davlatda mamlakatning iqtisodiy o‘sishini investitsiyalarsiz tasavvur qilish 

qiyin. Investitsiyalar ishlab chiqarishni kengaytirish, yangi ish o‘rinlarini yaratish, zamonaviy texnologiyalarni 
qo‘llash va iqtisodiy o‘sishni ta’minlashda katta rol o‘ynaydi. Shuning uchun ham investitsiyalarni jalb qilish va 
ular uchun qulay muhit yaratish davlat iqtisodiy siyosatining ustuvor yo‘nalishlaridan biri sifatida qaralmoqda.

So‘nggi yillarda O‘zbekistonda ham xususiy sektorni qo‘llab-quvvatlash, tadbirkorlik faoliyatini rivojlantirish 
va investitsiya muhitini yaxshilash uchun keng ko‘lamli islohotlar amalga oshirilmoqda. Jumladan, O‘zbekiston 
Respublikasi Prezidentining 2022-yil 28-yanvardagi PF-60-son Farmoni bilan tasdiqlangan 2022–2026-yillarga 
mo‘ljallangan Yangi O‘zbekistonning Taraqqiyot strategiyasida iqtisodiyotga xususiy va xorijiy investitsiyalarni 
keng jalb etish, tadbirkorlik faoliyati uchun yanada qulay sharoitlar yaratish va investitsiyaviy jozibadorlikni 
oshirish ustuvor vazifa sifatida belgilanishi[1] davlatning investitsiya muhitini yaxshilashga bo‘lgan e’tibori 
kuchaytirilayotganidan darak beradi. Ushbu vazifalarni samarali amalga oshirish ko‘p jihatdan davlatning soliq 
siyosatiga ham bog‘liq.

Yaxshi yo‘lga qo‘yilgan soliq siyosati investitsiyalarni jalb qilishda muhim omillardan biri hisoblanadi. Soliq 
yukining maqbul darajada bo‘lishi, soliqqa tortish tizimining barqarorligi va soliq ma’murchiligining samaradorligi 
investorlarning faoliyat yuritishi uchun muhim ko‘rsatkichlar qatoriga kiradi. Shu sababli investitsion faollikni 
rag‘batlantirishda soliq siyosati muhim o‘rin tutadi.

 M A V Z U G A  O I D  A D A B I Y O T L A R  S H A R H I
Soliq siyosatining investitsion faollikka ta’siri masalasi bo‘yicha ko‘plab iqtisodchi olimlar o‘z qarashlarini 

bildirganlar. Quyida mazkur masalaga oid ayrim tadqiqotchilarning fikrlari keltirilgan.

T/r Muallif Mavzuga oid fikrlari
1 Adam Smith *Soliqlar adolatli, aniq va iqtisodiyotga ortiqcha yuk bo‘lmasligi kerak. 

* Soliq tizimi investitsiya va tadbirkorlikni cheklamasligi lozim.

2 David Ricardo Yuqori soliqlar kapital jamg’arilishi va investitsiyalarni kamaytirishi 
mumkin.

3 John Maynard Keynes Soliq imtiyozlari investitsiyalarni rag’batlantirishi mumkin

4 Joseph E. Stiglitz Soliq siyosati iqtisodiy samaradorlik va investitsion muhitga ta’sir qiladi.

5 Vito Tanzi Soliq ma’murchiligi investitsiyalar uchun soliq stavkalaridan kam 
bo’lmagan darajada muhim.

6 Abdugʻani Vahobov Soliq tizimining barqarorligi, adolatliligi va iqtisodiy rag’batlantiruvchi 
xususiyati tadbirkorlikni rivojlantirish hamda investitsiyalarni jalb 

etishda hal qiluvchi omillardan biridir.

7 Abdusalom Joʻrayev Soliq imtiyozlari va preferensiyalar investitsion faollikni 
rag’batlantirishda samarali iqtisodiy mexanizm hisoblanadi.

Yuqoridagilardan ko‘rinib turibdiki, samarali soliq siyosati investitsion faollikni oshirishda muhim o‘rin tutadi.

TA D Q I Q O T  M E T O D O L O G I YA S
Ushbu maqolada tadqiqot jarayonida to‘plangan adabiyotlardan olingan ma’lumotlarni tahlil qilish, 

umumlashtirish, qiyosiy taqqoslash va jamlash kabi usullardan foydalanildi. Mazkur usullar tadqiqot mavzusini 
aniqroq ochib berishga xizmat qildi, maqola matnini tayyorlash jarayonida esa yordamchi vosita sifatida sun’iy 
intellekt texnologiyalaridan 10 foizgacha foydalanildi.

T A H L I L  V A  N A T I J A L A R
Soliq siyosati davlat iqtisodiy siyosatining muhim yo‘nalishlaridan biri hisoblanadi. U soliqlarni belgilash, 

ularning miqdori va undirish tartibini aniqlash, shuningdek, ayrim sohalar yoki faoliyat turlarini qo‘llab-quvvatlash 
uchun soliq imtiyozlarini qo‘llashni o‘z ichiga oladi. Soliq siyosatining asosiy maqsadi nafaqat davlat budjetini 
shakllantirish, balki mamlakatning ijtimoiy-iqtisodiy rivojlanishini ta’minlashdan iborat.

Hozirgi kunda soliqlar davlat uchun oddiy daromad manbai bo‘lib qolmay, balki iqtisodiy jarayonlarga ta’sir 
ko‘rsatuvchi muhim vositaga aylandi. To‘g‘ri ishlab chiqilgan soliq siyosati tadbirkorlikni rivojlantirish, yangi 
investitsiyalarni jalb qilish, ishlab chiqarishni kengaytirish va iqtisodiy faollikni oshirishga yordam beradi. Shu 
bois soliq tizimining samarali ishlashi mamlakatning barqaror iqtisodiy taraqqiyoti uchun katta ahamiyatga ega.

Ayniqsa, investitsion jarayonlarni rag‘batlantirishda soliq siyosatining barqarorligi va oldindan prognoz 
qilinishi muhim omillardan biri hisoblanadi. Investorlar kapital qo‘yilmalarni amalga oshirishda nafaqat mavjud 
soliq stavkalariga, balki ushbu tizimda kelgusida yuz berishi mumkin bo‘lgan o‘zgarishlarga ham katta e’tibor 
qaratadilar.

A. V. Vahobov va A. S. Jo‘rayevlarning fikricha, soliq tizimining barqarorligi mamlakatdagi investitsiya 
muhitini shakllantiruvchi muhim omillardan biridir. Soliq turlari va stavkalarining tez-tez o‘zgarib ketmasligi 
investorlarning kelajakdagi faoliyatini aniq rejalashtirishga yordam beradi. Chunki investor mablag‘ kiritishdan 
oldin nafaqat bozor imkoniyatlarini, balki kelgusidagi soliq majburiyatlarini ham hisobga oladi. Soliq tizimidagi 
noaniqliklar esa investorlar ishonchini pasaytirib, uzoq muddatli investitsiya loyihalarini amalga oshirishga 
salbiy ta’sir ko‘rsatishi mumkin.[1]

Shu sababli investitsion faollikni oshirish uchun faqat soliq yukini kamaytirishning o‘zi yetarli emas. Buning 
uchun soliq siyosatining barqaror, tushunarli va oldindan prognoz qilinadigan bo‘lishi ham muhim ahamiyatga 
ega. Barqaror soliq muhiti investorlarning mamlakat iqtisodiyotiga bo‘lgan ishonchini oshiradi va yangi 
investorlarni jalb qilish uchun qulay sharoit yaratadi.

Yuqorida ko‘rib chiqilgan nazariy yondashuvlar shuni ko‘rsatadiki, soliq siyosatining investitsion faollikka 
ta’siri, avvalo, soliq yukining darajasi, fiskal barqarorlik hamda investorlar uchun yaratilgan qulay institutsional 
sharoitlar orqali namoyon bo‘ladi. Ushbu nazariy qarashlarning O‘zbekiston amaliyotida qay darajada o‘z 
tasdig‘ini topganligini aniqlash maqsadida 2020–2024-yillar bo‘yicha soliq yuki, asosiy kapitalga investitsiyalar 
hajmi, investitsiyalar o‘sish sur’ati hamda asosiy kapitalga investitsiyalarda chet el investitsiyalari va 
kreditlarining ulushi dinamikasi keltirildi (1-jadval).

1-jadval. O‘zbekistonda soliq yuki va investitsion faollikning asosiy ko‘rsatkichlari dinamikasi 
(2020–2024-yillar)[2]

yil Soliq yuki Asosiy kapitalga 
investitsiyalar (trln 

so‘m)

O‘sish sur’ati (%) Asosiy kapitalga 
investitsiyalarda chet 
el investitsiyalari va 
kreditlarining ulushi

2020    29,5 210195,1 95,6 42,7

2021 28,7 239552,6 102,9 42,3

2022 27,4 266240,0 100,2 42,8

2023 26,9 356071,4 123,4 56,7

2024 26,1 507490,2 131,3 69,4

1-jadval ma’lumotlaridan ko‘rinib turibdiki, 2020–2024-yillarda soliq yuki 29,5 foizdan 26,1 foizgacha 
kamaydi. Shu bilan bir vaqtda asosiy kapitalga investitsiyalar hajmi 210,2 trln so‘mdan 507,5 trln so‘mgacha 
oshib, qariyb 2,4 baravarga ko‘paydi. Ayniqsa, 2023 va 2024-yillarda investitsiyalar hajmining yuqori sur’atlarda 
o‘sgani mamlakatda investitsion faollik sezilarli darajada kuchayganini ko‘rsatadi.

Tahlil natijalari xorijiy investitsiyalar ulushida ham ijobiy o‘zgarishlar kuzatilganini ko‘rsatadi. Agar 
2020–2022-yillarda asosiy kapitalga investitsiyalarda chet el investitsiyalari va kreditlarining ulushi 42–43 
foiz atrofida bo‘lgan bo‘lsa, 2023-yilda bu ko‘rsatkich 56,7 foizga, 2024-yilda esa 69,4 foizga yetgan. Bu esa 
O‘zbekistonda investitsiya muhitining yaxshilanib borayotgani va xorijiy investorlarning mamlakat iqtisodiyotiga 
bo‘lgan qiziqishi ortganini ko‘rsatadi.

2-jadval. Soliq yuki, YAIM o‘sishi va soliq tushumlari dinamikasi[1]
yil Soliq yuki Yalpi ichki mahsulot o‘sish 

sur’ati
Soliq tushumi (trln so‘m)

2020    29,5 101,6 63 

2021 28,7 108,2 127,9
2022 27,4 106,1 148,5
2023 26,9 106,3 165,9
2024 26,1 106,7 199,6

2-jadvalda 2020–2024-yillarda soliq yuki, YAIM o‘sish sur’atlari va soliq tushumlarining o‘zgarish dinamikasi 
aks ettirilgan. Ushbu ko‘rsatkichlar soliq siyosatidagi o‘zgarishlarning iqtisodiy faollik va davlat moliyaviy 
barqarorligiga ta’sirini baholash imkonini beradi.

Tahlil davrida soliq yuki 29,5 foizdan 26,1 foizgacha kamaygan. Shu bilan birga, soliq tushumlari 
kamaymagan, aksincha, 63 trln so‘mdan 199,6 trln so‘mgacha oshgan. Bu holat soliq bazasining kengayishi, 
iqtisodiy faollikning ortishi va soliq ma’murchiligining takomillashgani bilan izohlanadi.

YAIM o‘sish sur’atlari ham tahlil qilinayotgan davrda ijobiy dinamikani namoyon etgan. 2020-yilda 

pandemiya ta’siri sababli o‘sish sur’ati 101,6 foizni tashkil etgan bo‘lsa, keyingi yillarda iqtisodiy o‘sish 106 
foizdan yuqori darajada saqlanib qolgan. Xususan, 2024-yilda YAIM o‘sishi 106,7 foizni tashkil etgan.

1-diagramma. Yillar kesimida asosiy kapitalga investitsiyalarda chet el investitsiyalari va kreditlarining 
ulushi[1]

Diagramma ma’lumotlari 2020–2024-yillarda soliq tushumlari va asosiy kapitalga yo‘naltirilgan 
investitsiyalar hajmi bir-biriga bog‘liq holda o‘sib borganini ko‘rsatadi. Xususan, ushbu davrda soliq tushumlari 
63,0 trln so‘mdan 199,6 trln so‘mgacha oshgan bo‘lsa, investitsiyalar hajmi 210,2 trln so‘mdan 507,5 trln 
so‘mgacha yetgan. Bu holat iqtisodiy faollikning kuchayishi, investitsiya jarayonlarining kengayishi va natijada 
davlat budjeti daromadlari bazasining mustahkamlanib borayotganini anglatadi.

X U L O S A  VA  TA K L I F L A R
Tadqiqot natijalari shuni ko‘rsatadiki, soliq siyosati investitsion faollikni oshirishda muhim ahamiyatga ega. 

2020–2024-yillarda O‘zbekistonda soliq yukining 29,5 foizdan 26,1 foizgacha kamayishi bilan birga, asosiy 
kapitalga investitsiyalar hajmi 210,2 trln so‘mdan 507,5 trln so‘mgacha oshgan. Shu davrda xorijiy investitsiyalar 
va kreditlarning ulushi ham 42,7 foizdan 69,4 foizgacha ko‘tarilgan. Bu ko‘rsatkichlar mamlakatda investitsiya 
muhiti yaxshilanib borayotganini va amalga oshirilgan soliq islohotlari investitsion jarayonlarni qo‘llab-
quvvatlaganini ko‘rsatadi.

Tahlil natijalari soliq yukining kamayishi davlat budjeti daromadlarining qisqarishiga olib kelmaganini 
ko‘rsatdi. Aksincha, soliq tushumlari 63 trln so‘mdan 199,6 trln so‘mgacha oshgan. Bunga iqtisodiy faollikning 
ortishi, soliq bazasining kengayishi va soliq ma’murchiligining takomillashuvi sabab bo‘lgan.

Shu bilan birga, investitsion faollikning oshishiga nafaqat soliq siyosati, balki boshqa iqtisodiy omillar 
ham ta’sir ko‘rsatadi. Jumladan, moliyaviy imkoniyatlar, davlat investitsiya dasturlari, huquqiy muhit va tashqi 
iqtisodiy sharoitlar ham muhim rol o‘ynaydi. Shu sababli soliq siyosatini investitsiyalarni rag‘batlantiruvchi 
kompleks mexanizm sifatida yanada takomillashtirish muhim ahamiyatga ega.

Tadqiqot natijalaridan kelib chiqib, quyidagi takliflarni berish mumkin:
•	 soliq tizimining barqarorligi va oldindan prognoz qilinishini ta’minlash orqali investorlar ishonchini oshirish;
•	 innovatsion, yuqori texnologiyali va eksportga yo‘naltirilgan loyihalar uchun soliq rag‘batlarini yanada tako-

millashtirish;
•	 soliq xizmatlarini raqamlashtirish orqali tadbirkorlar uchun qulay sharoitlarni kengaytirish;
•	 xorijiy investorlar uchun huquqiy kafolatlar va investitsiyalarni himoya qilish mexanizmlarini yanada tako-

millashtirish.
Umuman olganda, samarali soliq siyosati nafaqat davlat budjeti daromadlarini shakllantirishga, balki 

tadbirkorlik faolligini oshirish, investitsiyalarni jalb qilish va iqtisodiy barqarorlikni ta’minlashga xizmat qiluvchi 
muhim vosita hisoblanadi.

